
建安章君墓誌銘

作者：王安石　北宋

本作品收錄於《臨川文鈔/14卷》和《王臨川集/卷091》

君諱友直，姓章氏。少則卓越，自放不羈，不肯求選舉，然有高節大度過人之材。其族

人郇公為宰相，欲奏而官之，非其好，不就也。

自江淮之上，嶺海之間，以至京師，無不遊。將相大人豪傑之士，以至閭巷庸人小子，

皆與之交際，未嘗有所忤，莫不得其歡心。卒然以是非利害加之，而莫能見其喜慍，視

其心，若不知富貴貧賤之可以擇而取也，頹然而已矣。昔列禦寇、莊周當文武末世，哀

天下之士沈於得喪，陷於毀譽，離性命之情而自託於人偽，以爭須臾之欲，故其所稱述，

多所謂天之君子。若君者，似之矣。

君讀書通大指，尤善相人，然諱其術，不多為人道之。知音樂、書畫、弈棋，皆以知名

於一時。皇祐中，近臣言君文章善篆，有旨召試，君辭焉。於是太學篆石經，又言君善

篆，與李斯、陽冰相上下，又召君，君即往。經成，除試將作監主簿，不就也。嘉祐七

年十一月甲子，以疾卒於京師，年五十七。娶辛氏，生二男，存、孺為進士。五女子，

其長嫁常州晉陵縣主簿侍其璹，早卒，璹又娶其中女，次適蘇州吳縣尉黃元，二人未嫁。

君家建安者五世，其先則豫章人也。君曾祖考諱某，佐江南李氏，為建州軍事推官。祖

考諱某，皇著作佐郎，贈工部尚書。考諱某，京兆府節度判官。君以某年某月某甲子葬

潤州丹陽縣金山之東園。銘曰：

弗繢弗雕，弗跂以為高。俯以狎於野，仰以遊於朝。中則有實，視銘其昭。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

